
Kirish. Jismoniy rivojlanishning shiddatli (keskin) davri, maktabgacha 

yoshdagi va kichik maktab yoshidagi davrga to„g„ri keladi va butun maktab yoshi 

davri davomida davom etadi. 

Amaliyotda jismoniy rivojlanganlik ko„rsatkichlari degan iboraga duch 

kelamiz. Bu inson tanasining a'zolarini bichimini o„lchami bo„lib, 

shug„ullanuvchilarni yoki individning jismoniy rivojlanishi haqidagi 

antropometrik ma‟lumotlar tarzida ro„yxatga olinadi. 

Jisman rivojlanishning yo„nalishi, xarakteri, darajasi, shuningdek, inson o„zida 

kamol toptiradigan fazilatlari va qobiliyatlari turmush sharoiti va tarbiyaga ko„p 

jihatdan bog„liqdir. Jisman rivojlanish qonunlarini egallash, ulardan o„z jismi 

tarbiyasi maqsadlarida foydalanish – jismoniy tarbiya nazariyasi va amaliyotining 

muhim vazifasidir. 

Jamiyatdagi ijtimoiy sharoit jismoniy rivojlanishini hal qiluvchi omilidir. 

Omillar orasida mehnat bilan tarbiya jarayonining roli, ayniqsa jismoniy 

tarbiyaning roli muhimdir. 

Jismoniy tarbiya – pedagogik jarayon bo„lib, inson organizmini morfologik va 

funktsional jihatdan takomillashtirishga, uning hayoti uchun muhim bo„lgan asosiy 

harakat malakasini, mahoratini, ular bilan bog„lik bo„lgan bilimlarni shakllantirish 

va yaxshilashga karatilgan. Mana shu ta'rifda jismoniy tarbiyaning insonni 

tarbiyalashning mustaqil turi sifatidagi o„ziga xosligi ta'kidlab o„tilgan. Jismoniy 

tarbiyaga oid bo„lgan bu o„ziga xoslikning tarkibida ikkita alohida ma'noga ega 

bo„lgan „jismoniy bilim“ va „jismoniy sifatlarni rivojlantirish“ deb atalgan 

tushuncha yotadi. 

Jismoniy bilim termini yangi davrdagi jismoniy tarbiyaning eng avvalgi 

tizimlarida uchraydi. Masalan, Fit “o„z vujudini tarbiya” qilish maqsadida jismoniy 

mashqlar zarurligi haqida gapirgan edi. Jismoniy bilim jismoniy mashqlarni 

bajarishga oid maxsus nazariy tushunchalar va ularni lozim bo„lganda turmushda 

qo„llash mahorati va kunikmalarini o„z ichiga oladi. 

Jismoniy sifatlarni tarbiyalash jismoniy tarbiya jarayoni deb qaraladi. Bu 

tushuncha kuch, tezkorlik, chidamlilik, egiluvvchanlik va chaqqonlik sifatlarini 

rivojlantirishni o„z ichiga oladi. Masalan, agarda o„quvchilar yugurish mashqlarini 

ko„p marotabalab, uning bajarilish texnikasini o„zlashtirish maqsadida 

takrorlayversalar, shu vaqtning o„zida ham kuch, ham chidamlilik va ayrim 

hollarda tezkorlik ham tarbiyalanadi. Boshqa tomondan, o„sha yugurish 

mashqlarni katta tezlik bilan takrorlansa (tezkorlikni tarbiyalash uchun), u holda 

mashq texnikasi mustahkamlanadi va takomillashadi, shu vaqtning o„zida esa 

ta'lim, bilim berish vazifalari ham hal qilinadi. 

Tadqiqot usullari. Jismoniy mashqlarni bajarish jarayonida, xattoki 

shug„ullanuvchilarning ruhiy holatiga, ularning emotsiyasiga (his tuyg„usiga), 

irodasiga, ahloqining namoyon bo„lishiga ham ta‟sir ko„rsatadi. Ana shular 

hisobiga tarbiyaviy vazifalarning hal qilinishi uchun kerak bo„lgan sharoit yuzaga 

keldi. 

Jismoniy tarbiya jarayonida hamisha ham tarbiyaviy, ham ta'limiy 

elementlarning mavjudligi uni bir butun pedagogik jarayon deb karashga olib 

keladi. Qayd qilingan elementlar qo„yilgan vazifaga qarab, har biri alohida 

ko„rinishda namoyon bo„ladi. 

Jismoniy tarbiyada jismoniy rivojlanish qonunlari ham, jismoniy tarbiyaning 

ijtimoiy qonunlari ham aks etadi. Jismoniy tarbiyaning sotsial konunlaridan 

foydalanishi, xarakteri va usuli aslida jamiyatning iqtisodiy va siyosiy tuzumidan 

kelib chiqadi. Bu jismoniy tarbiyaga ijtimoiy xarakter beradi, sinfiy jamiyatda esa 

tarbiya hukmron sinflarning manfaatlariga bo„ysundirildi. 

Jismoniy tarbiya abadiy kategoriyadir, shu ma'nodaki tarbiyaning bu 

yo„nalishi jamiyat paydo bo„lgandan beri mavjud bo„lib, bunday tuzum ham 

ijtimoiy ishlab chiqarishning va inson hayotining zaruriy shartlaridan biri sifatida 

davom etaveradi (A.D. Novikov, 1959). 

Jismoniy tarbiyaning ijtimoiy xodisa sifatida o„ziga xos xususiyati shundan 

iboratki, bu asosan jamiyatda inson jismoniy qobiliyatlarini rivojlantiruvchi vosita 

sifatida xizmat qila olishligi va ayni paytda uning ma'naviy kamolotiga ham kuchli 



International Journal of Education, Social Science & Humanities. FARS Publishers 

Impact factor (SJIF) = 6.786 

106 Publishing centre of Finland 

ta'sir ko„rsata olishligidadir. Mazkur xususiyat jismoniy tarbiyaning barchaga 

barobar umumiy qo„llaydigan xususiy belgisidir. Lekin jamiyatning real hayotida 

konkret tarixiy sharoitlardan tashqarida bo„lgan jismoniy tarbiya umuman yo„q. 

Har bir ijtimoiy-iqtisodiy formatsiyada jismoniy tarbiyani amalga oshirishning 

konkret tarixiy tipi rivoj topadi. 

Sport – jismoniy madaniyatning tarkibiy qismidir. Sport, xususan, ahamiyatli 

darajada jismoniy va unga bog„liq bo„lgan qobiliyatlarning rivojlanishini va 

o„sishini ta'minlaydi. Jamiyat jismoniy madaniyatining tarkibiy qismi hisoblangan 

sport, boshlang„ich ma'noda “kuch sinashaman”, “musobaqalashaman” degan 

ma'noni beradi. XIX asrning oxiri va XX asrning boshlarigacha unga dam olish, 

ko„ngil ochish, so„ng, jismonan yuqori ko„rsatgichga erishish vositasi, 

musobaqalarda g„alaba qozonish tarzidagi faoliyat deb qaraladi. 

Sportning rivojlanishi asosan uch ko„rinishda: o„quv predmeti, ommaviy- 

ko„ngilli sport, “katta sport” tarzida namoyon bo„ladi. 

O„quv predmeti sifatida sport o„rta va oliy maktabda, armiyada jismoniy 

tarbiyaning vositasi bo„lib xizmat kiladi. 

Ommaviy-ko‘ngilli sport darsdan tashqari va ish vaktidan so„ng davlat va 

jamoat tashkilotlari orqali va har bir shaxsning tashabbusi bilan amalga oshiriladi. 

“Sportchi” so„zi talaffuz etilganda, ko„z o„ngimizda nafaqat kuchli, chidamli 

va chaqqon hamda qaddi-qomati kelishgan yigit yoki qiz obrazi gavdalanibgina 

qolmay, irodali, to„g„ri so„zli, hayotga doimo yaxshi umid bilan qaraydigan, 

optimist, har qanday qiyinchiliklarni oson yenguvchi, kamtarin va o„z yutuqlariga 

xotirjam insonni tushunamiz. 

Shunday ekan, sport jamiyat manfaati uchun xizmat qiladigan faoliyat bo„lib, 

tarbiyaviy va kommunikativlik funktsiyasini bajaradi, lekin doimiy kasb emas. 

sport ishlab chikarishsiz faoliyat, ya'ni u moddiy ne'mat (boylik) yaratish bilan 

bog„lanmagan va o„quv tarbiya jarayoni qonuniyatlariga bo„ysundiriladi. 

Bolalar sportida yuqorida qayd qilingan ikkala belgi shunday ifodalanganki, 

o„quvchilarning sport faoliyati darsdan tashqari hisoblanib, o„quv fani sifatida 

umumta'lim maktablari o„quv rejalari va dasturlariga qisman kiritilgan va sinfdan 

tashqari ishlar, maktabdan tashqari muassasalardagi mashg„ulotlar shaklida 

alohida ahamiyat, e'tibor bilan ko„ngilli tarzda yo„lga qo„yiladi. Sportning xarakterli 

alomatlarining barchasi bir butun bo„lib, bolalar sportida o„z aksini topgan. Uni 

bolaning darsdan tashqari faoliyatining turli ko„rinishi deb belgilash ham, maxsus 

tayyorgarlik, musobaqalarda qatnashish yoki o„zidagi mavjud imkoniyatlarini 

hisobga olgan holda, oldindan belgilangan optimal harakat qobiliyatlarini 

rivojlantirishdan iborat bo„lgan jarayon deb qarash ham mumkin. Bolalar sporti 

ularning yoshi bilan chegaralangan, maxsus tayyorgarlikka kirishishga ruxsat 

berilgan muddatdan to umumta'lim maktabini bitirgungacha bo„lgan davrni o„z 

ichiga oladi. 

Yoshlar sporti. Bu tushunchada aytarli qisqa mazmun joylashgan. Uning 

chegarasi yosh gruppasi bilan belgilanadi: Yoshlar, o„smirlar sporti. Yoshlar sporti 

gruppalari asosan katta maktab yoshidagi o„quvchilar, talabalardan tashkil topadi. 

Bu ibora shartli hisoblanib, sportda qizlarning ham ishtiroki nazarda tutiladi. 

Maktab sporti shug„ullanuvchilarning yoshi va boshqa belgilariga qarab bolalar 

sportiga o„xshash. Farqi shundaki, bolalar sporti maktablar va maktabdan tashqari 

muassasalar orqali, maktab sporti esa faqat maktab o„quvchilari bilan maktabda 

yo„lga qo„yiladi. 

Sport jamiyatimiz jismoniy madaniyati uchun ko„rsatayotgan xizmatidan 

tashqari jismoniy tarbiya qilish xizmatini ham o„zida mujassamlashtirgan. Sportda 

jismoniy tarbiyaning xususiy tomoni shundan iboratki, jismoniy kamolotga 

erishishning pedagogik tizimi mutaxassislashtiriladi va sportchining tayyorgarligi 

deb nomlanadi. 

Xulosa qilib shuni aytish mumkinki, sport jismoniy madaniyat tarkibiga kiradi 

va mavjud jamiyat madaniyatining umumiy mulki, sport tayyorgarligi esa jismoniy 

tarbiyaning mutaxassislashtirilgan bo„lagi sifatida tarbiya tizimining manfaatiga 

xizmat qiladi. 

